
ᒪᓕᒐᓕᐅᖅᑏᑦ ᐅᐸᒃᓯᒪᔪᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᕌᓐ 
ᐃᐊᓕᐊᑦ, ᐋᑕᒥ ᖁᒻᒧᐊᖅᑐᖅ, ᐊᖓᔪᖅᑳᖅ ᓗᐊᓐ 
ᑯᓱᒐᖅ, ᔮᓂ ᓂᖏᐅᖓᓐ, ᐹᓪ ᐅᑲᓕᖅ, 
ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐹᑦ, ᕗᕆᑦ ᓯᐊᓪ, 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, ᐊᖓᔪᖅᑳᖅ ᓗᐃ 
ᑕᐹᕐᔪᒃ, ᐊᖓᔪᖅᑳᖅ ᐲᑕ ᑕᑉᑑᓇ, ᐊᖓᔪᖅᑳᖅ 
ᕼᐊᓐᑐ ᑐᑐ, ᔨᓂ ᐅᒡᔪᖅ. 
 

ᑐᒃᓯᐊᕐᓂᖅ 
 
ᐃᒃᓯᕙᐅᑕᖅ (ᓂᖏᐅᖓᓐ)(ᑐᓵᔨᑎᒍᑦ): ᑲᑎᒪᔩᑦ, 
ᑕᐃᒪ ᑲᑎᒪᒋᐊᖅᑎᑦᑎᔪᒪᓕᖅᐳᖓ. 
ᐱᒋᐊᓚᐅᓐᖏᓂᑦᑎᓐᓂ ᐅᓪᓗᒥ 
ᑲᑎᒪᔾᔪᑎᔅᓴᐅᓂᐊᖅᑐᓄᑦ ᑕᐃᒪ ᑖᓐᓇ 
ᑐᒃᓯᐊᑎᑦᑎᓂᐊᖅᐳᖅ, ᔩᓂ ᐅᒡᔪᖅ.  
 
>>ᑐᒃᓯᐊᖅᑐᑦ 
 

ᑲᑎᒪᔾᔪᑎᒃᓴᓂᑦ ᐊᖏᕐᓂᖅ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅ ᐅᒡᔪᖅ. 
ᓯᕗᓂᒃᑎᓐᓂ ᑖᒃᑯᐊ ᑲᑎᒪᔾᔪᑎᔅᓴᐃᑦ 
ᖃᓄᐃᓕᐅᕈᑎᖃᕐᓂᐊᕐᒪᖔᑕ 
ᓂᕈᐊᖅᑕᐅᓂᐊᖅᑐᓂᒃ ᓯᕗᓕᖅᑎᐅᖃᑕᐅᓂᕐᒧᑦ 
ᐊᖏᖃᑎᒌᒍᑕᐅᖅᑲᐅᔪᑦ ᑲᑎᒪᔨᓕᒫᑦ 
ᑲᑎᒪᑎᓪᓗᒋᑦ. ᐊᖏᖅᑕᐅᒍᒪᕚᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᖁᕕᐊᓱᑉᐳᖓ 
ᐅᓪᓗᒥ ᑲᑎᒪᒋᐊᕈᑎᒋᓂᐊᖅᑕᑎᓐᓂᒃ ᓄᓇᕗᑦᒥ 
ᓯᕗᓕᖅᑎᓂᒃ ᑲᑎᒪᔨᒃᓴᑖᖅᑎᑕᐅᓂᐊᖅᑎᓪᓗᒋᑦ 
ᐊᐅᓚᑦᑎᔩᑦ ᑲᑎᒪᔨᒃᑯᖏᑦ ᐅᖃᖅᑎᒥᓪᓗ 
ᒪᓕᒐᓕᐅᖅᑎᑯᓐᓄᑦ. 
 
ᖃᐅᔨᒪᔪᒃᓴᐅᒐᑦᓯ ᒥᔅᑕ ᐋᕆᐊᒃ ᓄᖅᑲᖅᓯᒪᒻᒪᑦ  

ᐅᖃᖅᑎᐅᓂᕐᒧᑦ ᑕᐃᒪᓐᓇ ᐃᓚᐅᒍᒪᓪᓗᓂ ᐅᓪᓗᒥ 
ᐊᐅᓚᑦᓯᓂᖅ ᑲᑎᒪᔨᐅᖃᑕᐅᓂᐊᕐᓗᓂ. 
 
ᑕᐃᒪ ᒪᑐᐃᖅᓯᓂᐊᓕᖅᐳᖓ ᑎᒃᑯᐊᖅᓯᒍᒪᔪᓂᒃ 
ᐊᐅᓚᑦᑎᔩᑦ ᑲᑎᒪᔨᒃᑯᖏᓐᓄᑦ 
ᑲᑎᒪᔨᒃᓴᐅᖃᑕᐅᒐᔭᖅᑐᓂᒃ. ᖃᐅᔨᒪᖁᔨᕗᖓ ᑕᐃᒪ 
ᓂᕆᐊᒐᒃᓴᓐᖑᖅᑎᑕᐅᒍᕕᑦ ᑕᐃᒪᓐᓇ ᐋᒡᒑᕐᓗᑎᒃ, 
ᐊᖏᕐᓗᑎᓪᓘᓐᓃᑦ. ᒪᑐᐃᓐᖔᓕᖅᐳᖅ. ᒥᔅᑕ ᑰᓕ. 
 
ᓂᕈᐊᒐᒃᓴᐅᑎᑦᑎᓃᑦ ᓯᕗᓕᖅᑎᒃᓴᐅᖃᑕᐅᓂᕐᒧᑦ 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᒃᑯᑦ): ᐃᒃᓯᕙᐅᑖᖅ, 
ᑕᐃᒪ ᓂᕈᐊᕋᔅᓴᓐᖑᖅᑎᑦᓯᒍᒪᔪᖓ, ᒥᔅᑕ ᔭᐃᒥᓯ 
ᐋᕆᐊᒃ, ᐊᐅᓚᑦᓯᔩᑦ ᑲᑎᒪᔨᖏᓐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᑰᓕ. 
ᒥᔅᑕ ᐋᕆᐊᒃ, ᐊᖏᖅᐲᑦ? 
 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐄ, ᐊᖏᖅᑐᖓ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑖᓐᓇ 
ᑲᑎᒪᔨᐅᔪᖅ ᐊᖏᖅᑐᖅ. ᓱᓕᒃᑲᓐᓃᖅ 
ᓂᕈᐊᒐᒃᓴᓐᖑᖅᑎᑦᑎᖁᔨᕙᑦ? ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᐃᒃᓯᕙᐅᑖᖅ, ᑕᐃᒪ 
ᓂᕈᐊᕋᔅᓴᓐᖑᖅᑎᖁᔭᕋ, ᒥᔅ ᐅᒡᔪᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᐅᒡᔪᖅ ᐊᖏᖅᐲᑦ? 
 
ᐅᒡᔪᖅ: ᐊᖏᖅᐳᖓ ᑕᐃᔭᐅᒐᒪ ᑕᐃᑯᖓ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑖᓐᓇ 
ᐊᖏᖃᑕᐅᓪᓗᓂ ᓂᕈᐊᒐᔅᓴᓐᖑᖅᑎᑕᐅᓪᓗᓂ. 
ᓂᕈᐊᒐᔅᓴᓐᖑᖅᑎᑦᑎᑲᓐᓂᕐᓂᖅ? ᒥᔅ ᐅᒡᔪᖅ. 
 
ᐅᒡᔪᖅ: ᑕᐃᓐᓇ ᑎᒃᑯᐊᕈᒪᕙᕋ ᑭᓐᖓᐃᑦ 
ᒪᓕᒐᓕᐅᖅᑎᐊ, ᕗᕆᑦ ᓯᐊᓪ, ᑕᐃᑯᖓ 
ᓂᕈᐊᖅᑕᐅᖁᓪᓗᒍ. ᖁᔭᓐᓇᒦᒃ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅ ᐅᒡᔪᖅ. 
ᒥᔅᑕ ᓯᐊᓪ ᐊᖏᖅᐲᑦ? 
 
ᓯᐊᓪ (ᑐᓵᔨᒃᑯᑦ): ᐄ, ᐊᖏᖅᑐᖓ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑲᑎᒪᔨᐅᔪᖅ ᐊᖏᕐᖓᑦ 
ᓂᕈᐊᒐᔅᓴᖑᖅᑎᑕᐅᖃᑕᐅᔪᒪᓪᓗᓂ. ᐊᓯᖏᑦᑕᐅᖅ 
ᓂᕈᐊᕋᔅᓴᐅᓂᕐᒧᑦ ᑎᒃᑯᐊᖅᓯᔪᑦ? ᒥᔅᑕ ᑕᐹᕐᔪᒃ. 
 
ᐊᖓᔪᖅᑳᖅ ᓗᐃ ᑕᐹᕐᔪᒃ (ᑐᓵᔨᒃᑯᑦ): 
ᐱᒋᐊᖅᑎᑦᑎᔪᖓ ᑖᓐᓇ ᓄᖅᑲᑦᑎᑕᐅᖁᓪᓗᒍ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᒋᐊᖅᑎᑦᑎᔪᖃᒻᒪᑦ 
ᑕᒪᓐᓇ ᒪᑐᔭᐅᖁᓪᓗᒍ ᓂᕈᐊᕋᔅᓴᓂᐊᖅᑐᒥᒃ 
ᑎᒃᑯᐊᖅᓯᓂᖅ. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓂᕈᐊᒐᔅᓴᒥᒃ 
ᑎᒃᑯᐊᖅᓯᔪᖃᒃᑲᓂᓐᖏᒻᒪᑦ. ᑖᒃᑯᐊ 
ᓂᕈᐊᒐᔅᓴᐅᓂᐊᖅᑐᑦ ᐅᖃᐅᓯᖃᕈᓐᓇᓂᐊᖅᑐᑦ 10-
ᒥᓂᔅᑕ ᐊᑯᓂᐅᑎᒋᔪᖅ. ᑕᐃᒪ ᐱᒋᐊᕐᓂᐊᖅᐳᒍ ᐃ, 
ᐅ, ᐊ-ᖅᓯᒪᓂᖏᑦ ᐊᑎᕈᓯᖏᑦ ᐱᓪᓗᒋᑦ. 
ᑲᑎᒪᔨᐅᖃᑕᐅᔪᖅ, ᔭᐃᒥᓯ ᐋᕆᐊᒃ, ᑕᐃᒪ 
ᓂᑯᕕᓪᓗᑎᑦ ᑕᐃᑲᓂ ᐅᖃᓪᓚᒋᐊᕈᓐᓇᖅᓯᕗᑎᑦ. 
 
ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᑦᑕᐅᖅ 
ᖁᔭᓐᓇᒦᖅᑕᕋ ᑕᐃᓐᓇ 
ᓂᕈᐊᒐᔅᓴᓐᖑᖅᑎᑦᑎᕋᑖᖅᑐᖅ ᒥᔅᑕ ᑰᓕ. 
ᖁᔭᓐᓇᒦᖅᓯᒪᒐᓗᐊᕐᒥᒐᒃᑯ ᑖᓐᓇ ᑕᓕᖅᐱᑎᐊᕐᓂ 
ᒪᓕᒐᓕᐅᖅᑎᐅᖃᑎᒐ ᐅᖃᑦᑎᒧᑦ 
ᓂᕈᐊᒐᓐᖑᖅᑎᓚᐅᖅᓯᒪᒻᒪᖓ, ᐊᒻᒪ ᐅᖃᖅᑎᐅᓂᕋ 
ᑖᓐᓇ ᐅᐱᒋᔭᐅᖃᑦᑕᑦᑎᐊᓚᐅᕐᒪᑦ ᐃᓕᒃᓯᓐᓂᒃ, ᐊᒻᒪ 
ᐅᑉᐱᕆᔭᐅᓪᓗᓂᐅᖃᑦᑕᓚᐅᕐᕋᒪ ᑕᕝᕙᓂ 
ᐅᖃᖅᑎᐅᑎᓪᓗᖓ ᖁᔭᓐᓇᒦᑦᑎᐊᖅᓯᒪᕙᑦᓯ. 
 
ᒫᓐᓇᐃᓛᒃ ᑖᓐᓇ ᐊᖏᐅᑎᒋᒐᒃᑯ, ᑕᐃᒪᓐᖓᑦ 
ᑲᑎᒪᔨᐅᖃᑦᑕᖅᓯᒪᓪᓗᖓ 
ᐃᖅᑲᓇᐃᔭᖅᑎᐅᖃᑦᑕᖅᓯᒪᓘᒐᒪ 
1975-ᒥᑦ, 1974-ᔪᔅᓴᐅᔪᖅ ᐱᒋᐊᖅᑐᒍ ᒫᓐᓇᒧᑦ  

ᑎᑭᑦᑐᖓ ᑕᐃᒫᒃ ᐃᓄᓐᓂᑦ ᐱᓕᕆᖃᑎᖃᐃᓐᓇᕋᒪ. 
ᑖᓐᓇ ᐊᔾᔨᒋᔭᐅᓐᖏᑦᑐᖅ ᐋᓪᓚᕕᐅᑎᒋᔾᔮᖏᒻᒥᒐᒃᑯ 
ᑕᒫᓂ ᐃᓚᒋᔭᐅᓕᕋᓗᐊᕈᒪ ᑖᒃᑯᓇᓐᖓᑦ.  
 
ᑕᐃᔅᓱᒪᓂ ᐱᓕᕆᔨᐅᓪᓗᖓ ᓄᓇᓕᖕᓄᑦ 
ᑎᑎᕋᖅᑎᐅᓚᐅᖅᓯᒪᔪᖓ ᕼᐋᒪᓚᒃᑯᑦ 
ᐱᒋᐊᓚᐅᖅᑎᓐᓇᒋᑦ. ᐊᒻᒪᓗ SAO-ᖑᕆᓪᓗᖓ 
ᕼᐊᒻᒪᓚᖑᖅᑎᒃᑲᑦᑎᒍ ᑕᐃᒃᑯᐊ ᑲᖏᖅᑐᒑᐱᐅᒃ 
ᓄᓇᓕᖓ. ᐊᒻᒪ ᒪᐃᔭᐅᓪᓗᖓ,  
ᒪᓕᒐᓕᐅᖅᑎᐅᓪᓗᖓᓘᓚᐅᖅᓯᒪᒋᓪᓗᖓ 
ᐊᑕᐅᑎᒃᑯᑦ - ᑕᐃᒫᒃ ᐊᔪᕐᓇᓚᐅᖅᓯᒪᒻᒥᖓᑦ. 
ᐊᒻᒪᑦᑕᐅᖅ ᓇᒻᒥᓂᖁᑎᓐᓂᒃ ᐱᓕᕆᒐᓴᒋᓪᓗᖓ 
ᐊᕐᕌᒎᒐᓴᓐᓂᑦ. 
 
ᐊᒻᒪᑦᑕᐅᖅ, ᑕᒫᓂ ᓄᓇᑦᑎᓐᓂᓗ ᑲᖏᖅᑐᒑᐱᒻᒥ, 
ᕿᑭᖅᑖᓗᒻᒥᓗ, ᑕᐃᒫᒃ ᑲᑎᒪᔨᐅᔪᓄᑦ 
ᐃᓚᒋᔭᐅᖃᑦᑕᖅᓯᒪᐃᓐᓇᖅᑐᖓ ᑕᐃᒪᓐᖓᓕᒫᖅ 
ᐃᖅᑲᓇᐃᔭᖃᑦᑕᕈᓐᓇᖅᓯᒐᒪ, ᐃᓛᒃ, ᐃᓐᓇᕈᕋᒪᖃᐃ 
ᑕᐃᒪᓐᖓᑦ 1974-ᒥᑦ ᑕᒫᓐᖓᑦ.  
 
ᐅᐱᒋᒐᔅᓯ ᑖᒃᑯᐊ ᒐᕙᒪᒋᔭᕗᑦ ᐊᒻᒪᑦᑕᐅᖅ 
ᐅᐱᒋᑦᑎᐊᕆᕙᔅᓯ ᐃᑉᐸᔅᓴᖅ 
ᐲᖅᑐᖃᓚᐅᓐᖏᑎᐊᕐᒪᑕ. ᑕᐃᒫᒃ 
ᓱᕐᕋᑦᑕᐅᓚᐅᓐᖏᒻᒪᑕ ᒐᕙᒪᓯ ᐊᐅᓚᑦᑎᐊᕐᓂᓯ 
ᐊᐅᓚᑦᑎᑦᑎᐊᕐᓂᓰᓛᒃ ᓇᓗᓇᐃᖅᑕᐅᑲᓐᓂᓚᐅᕐᒪᑦ, 
ᐊᒻᒪᑦᑕᐅᖅ ᑲᔪᓯᑦᑎᐊᕈᓐᓇᕐᓂᐊᕐᓂᕗᑦ ᑕᒫᓃᓪᓗᑕ 
ᐅᑉᐱᕆᒃᑲᓂᖅᑐᒍ.  
 
ᐃᒃᓯᕙᐅᑖᖅ, ᑕᐃᒪᑦᑕᐅᖅ 
ᓈᒻᒪᓐᖏᓕᐅᕈᑎᑕᖃᓚᐅᕐᒪᑦ ᑕᒫᓂ ᓄᓇᕗᒻᒥ 
$60,000,000-ᓂᑦ 
$50,000,000-ᓂᓪᓗ, ᐊᒻᒪᑦᑕᐅᖅ ᑖᒃᑯᐊ 
ᐃᓚᓐᖓᐃᕌᖅᔪᒍᓐᓇᖅᓯᒪᓚᐅᕐᖓᑕ 
ᑲᐃᓐᓇᓚᐅᕐᖓᑕ ᒐᕙᒪᒃᑯᑦ ᐊᐅᓚᔾᔪᑎᒥᓐᓂᑦ 
ᐋᖅᑭᒋᐊᕌᖅᔪᑦᑐᓂᒋᑦ. 

ᐊᒻᒪᑦᑕᐅᖅ, ᑐᓴᖃᑦᑕᖅᓯᒪᒐᑦᑕ ᓈᒻᒪᖏᔾᔪᑏᑦ 
ᐊᒥᓱᓂᑦ ᓄᓇᕗᒻᒥ ᑕᒫᓂ, ᐃᓅᓯᕐᒧᑦ 
ᓈᒻᒪᖏᔾᔪᑎᓂᑦ. ᑕᒪᒃᑯᐊ 
ᐋᖅᑭᒋᐊᕆᐊᖃᑦᑕᕋᓱᒻᒪᑕ, ᐃᓛᒃ, ᑖᒃᑯᐊ 
ᓈᒻᒪᖏᔾᔪᑎᒋᔭᐅᖃᑦᑕᖅᑐᑦ ᐃᓅᓯᕐᒧᑦ. ᓲᕐᓗ, 
ᐃᒥᐋᓗᖃᑦᑕᓗᐊᕐᓂᑦ, ᐋᓐᖓᔮᕐᓇᑐᖅᑐᖃᓗᐊᕐᓃᑦ, 
ᐊᒻᒪᑦᑕᐅᖅ ᑕᐃᒃᑯᐊ ᓂᕆᐅᒋᔭᐅᖏᓐᓇᖅᑐᑎᑦ 
ᑕᒪᑐᒧᖓ ᒪᒥᓴᕐᕕᔅᓴᖅ, ᐋᖅᑭᒋᐊᖅᕕᔅᓴᖅ 
ᑕᐃᒪᐃᑦᑐᓄᑦ ᐱᓗᐊᕈᒪᔪᓐᓃᖅᑐᓄᑦ. 
 
ᑕᐃᒪ ᒐᕙᒪᒃᑯᑦ 
ᐃᓚᓐᖓᐃᕌᖅᔪᒍᓐᓇᖅᓯᓯᒪᓚᐅᕐᒪᑕ, ᓲᕐᓗ, 
ᐱᓕᕆᕕᖏᑕ ᐊᐅᓚᔾᔪᑎᖏᓐᓂᒃ 
ᒥᑭᓪᓕᒋᐊᖅᑎᑦᑎᓂᖅ. ᑖᓐᓇ ᐅᖃᐅᓯᕆᔭᐅᓯᒪᓪᓗᓂ 
ᑕᐃᒫᒃ 3%-ᒥᑦ. ᑕᐃᒪᓐᓈᓗᓐᓂ ᐃᓚᓐᖓᕐᓗᒋᑦ 
ᐃᒃᐱᓇᓐᖏᑦᑐᒥᓪᓘᓐᓃᑦ ᐃᓚᓐᖓᐃᕌᖅᔪᓪᓗᒋᑦ 
ᑕᐃᒪᐃᑦᑐᒥᑦ ᓴᖅᑭᑦᑎᔪᓐᓇᖅᑐᕋᒋᐊᖓ 
ᐃᓱᒪᒋᔭᐅᖃᑦᑕᕐᒪᑦ ᓂᕆᐅᒋᔭᐅᕙᑦᑐᓂᓗ 
ᓄᓇᕗᒻᒥᐅᓂᑦ ᒪᒥᓴᖅᕕᑦᑕᖃᕆᐊᖓ ᑕᐃᒪᐃᑦᑐᒧᑦ 
ᐊᖏᕐᕋᑦᑕ ᐃᓗᐊᓂ. 
 
ᑕᐃᔅᓱᒪᓂᓗ ᑕᒪᑉᑕ ᐃᓗᐊᓃᖃᓯᐅᑎᑦᑎᐊᒻᒪᕆᑦᑐᓂ 
ᑕᒪᓐᓇ ᐅᖃᐅᓯᕆᓯᒪᔪᖅ. ᑖᒃᑯᐊ ᓄᓇᕗᑦ 
ᒐᕙᒪᖏᑦ ᒪᑐᐃᖅᓯᓛᖅᑐᑦ. ᒪᑐᐃᖅᓯᓛᖅᑐᒡᒎᖅ 
ᐃᓅᓯᑦᑐᓐᓄᑦ ᑐᕌᖓᓂᖅᓴᒥᑦ. ᑕᒪᑐᒧᖓ 
ᒪᒥᓴᕐᕕᔅᓴᒥᑦ ᐃᓪᓗᒥᑦ ᐊᒻᒪᓗ ᑕᒪᑐᒧᖓ 
ᓄᓇᓕᓐᓄᑦ ᑐᕌᖓᓂᖅᓴᐅᓗᑎᑦ ᑕᒪᒃᑯᐊ 
ᑭᓱᑐᐃᓐᓇᐃᑦ, ᑕᒪᑐᒧᖓ ᒪᒥᓴᕐᓂᕐᒧᑦ ᑐᕌᖓᔪᑦ 
ᐱᑕᖃᓛᕆᓪᓗᑎᑦ ᑕᕝᕙᓂ. ᑖᒃᑯᐊ 
ᓂᕈᐊᖅᑕᐅᓯᒪᕕᒃᑲ ᐊᒻᒪᑦᑕᐅᖅ ᓄᓇᕗᒻᒥᐅᓕᒫᑦ 
ᑕᒪᑐᒥᖓ ᓂᕆᐅᒻᒪᑕ ᐱᑕᖃᖁᔨᓪᓗᑎᓪᓗ ᒫᓐᓇ 
ᐃᓅᓯᑦᑎᐊᕙᒻᒧᑦ ᐋᖅᑭᐸᓪᓕᐊᓂᕐᒧᑦ 
ᐱᑕᖃᖅᐸᓪᓕᐊᖁᔨᓪᓗᑎᑦ.  
 
ᐃᒃᓯᕙᐅᑖᖅ. ᑕᒪᒃᑯᐊᖏᓛᒃ ᒪᒃᑯᑦᑐᖁᑎᕗᑦ 
ᐸᓯᔭᐅᒡᒍᒻᒪᑕ ᑕᒪᒃᑯᓄᖓ ᐋᖓᔮᕐᓇᖅᑐᓄᑦ 
ᐃᒥᐋᓗᒻᒧᓪᓗ. ᐱᑕᖃᓗᐊᕐᓂᕋᖅᑕᐅᓪᓗᓂ. ᐃᓛᒃ, 
ᑕᒪᒃᑯᐊ ᒪᒃᑯᑦᑐᑦ ᐃᓚᖏᑦ 
ᑕᐃᒪᐃᑦᑐᑐᖅᑐᔅᓴᐅᕙᒻᒥᔪᐊᑦ, ᑭᓯᐊᓂ  

ᐊᒥᓲᓂᖅᓴᒻᒪᕇᑦ ᐊᒥᓱᒻᒪᕆᐋᓗᐃᑦ 
ᑕᐃᒪᐃᑦᑐᑐᓐᖏᒥᒻᒪᑕ. ᐊᒻᒪᑦᑕᐅᖅ ᑕᐃᒃᑯᐊ 
ᐊᒥᓱᒻᒪᕇᑦ ᑕᐃᒪᐃᑦᑐᖅᑐᑐᓄᑦ ᐃᓐᓇᐅᓂᖅᓴᓂᑦ. 
ᐊᒻᒪᑦᑕᐅᖅ ᓂᐅᕕᐊᔅᓴᖃᖅᐸᑦᑐᓂᑦ ᓄᖅᑲᖁᔨᔪᑦ 
ᒪᒃᑯᑦᑐᑦ ᐊᒥᓱᒻᒪᕆᐅᒻᒪᑕ ᑕᒫᓂ ᓄᓇᑦᑎᓐᓂ. 
ᒪᒃᑯᑦᑐᑦ ᐸᓯᔭᔅᓴᑑᓐᖏᑦᑎᐊᕐᒪᑕ ᑕᐃᒪᐃᑦᑐᒧᑦ 
ᐱᓂᕐᓘᑕᐅᖃᑦᑕᖅᑐᓄᑦ ᓄᓇᕗᒻᒧᑦ. 
 
ᑕᐃᒪ, ᑕᐃᒫᒃ ᐃᓐᓇᐅᓂᖅᓴᐅᔪᒍᖏᓛᒃ - ᑕᒪᑐᒥᖓ 
ᓯᕗᓕᕆᐊᑦᑎᐊᕈᑦᑕ ᒪᒃᑯᑦᑐᑦ ᐅᕙᑦᑎᓐᓂᑦ 
ᒪᓕᔅᓴᕐᓂᐅᓴᑐᐃᓐᓇᕐᒪᑕ ᑕᐃᒫᒃ ᐱᑦᑎᐊᕐᓂᕐᒥᑦ. 
ᐊᒻᒪ ᐱᑦᑎᐊᖏᓐᓂᕐᒥᑦ ᑕᐃᒪᐃᒻᒥᒻᒪᑕ. ᑕᒪᓐᓇ 
ᑲᔪᓯᒋᐊᖅᑎᐊᕆᐊᖓ ᓂᕆᐅᒋᒐᒃᑯ.  
 
ᐃᒃᓯᕙᐅᑖᖅ, ᐃᓄᐃᑦ ᖃᐅᔨᒪᔭᑐᖃᖏᑦ ᑕᒪᒃᑯᐊ 
ᐅᖃᓯᕆᔭᐅᒐᔪᖃᑦᑕᕐᒪᑕ, ᐊᒻᒪᓗᑦᑕᐅᖅ 
ᐃᓅᓕᓚᐅᖅᓯᒪᓪᓗᖓ ᓱᖅᑯᐃᓱᓕᓚᐅᖅᓯᒪᓪᓗᖓ 
ᑕᐃᒫᒃ ᐃᓄᐃᓐᓇᕐᓃᖃᑕᐅᓪᓗᑕ, 
ᓄᓇᓕᕋᓛᖑᓂᕋᖅᑕᐅᕙᓕᖅᑐᓂᑦ. ᐱᖁᔭᓂᑦ 
ᓴᖅᑭᑦᑎᔪᖃᕆᐊᕌᖓᑦ ᐊᒻᒪᓗᑦᑕᐅᖅ ᒪᓕᒐᔅᓴᓂᑦ 
ᓴᖅᑭᑦᑎᔪᖃᕆᐊᕌᖓᑦ, ᐃᓄᐃᑦ ᖃᐅᔨᒪᔭᑐᖃᖏᓪᓗ 
ᐃᓗᐊᓃᖃᓯᐅᑎᓂᐊᖅᑐᑦ. ᑭᓯᐊᓂᓗ 
ᐊᔅᓱᕉᑎᒋᔭᐅᖑᐊᓚᐅᓚᖅᑐᖅ ᐊᒻᒪᑦᑕᐅᖅ ᑕᕝᕗᖓ 
ᐃᓕᔭᐅᓇᓱᓪᓗᐊᖑᐊᓚᐅᖅᑕᐸᓯᒪᒻᒥᓇᓂ ᑕᒪᓐᓇ 
ᐃᓄᐃᑦ ᖃᐅᔨᒪᔭᑐᖃᖓᑦ. 
 
ᑕᒪᓐᓇᓕ ᐅᑉᐱᕆᒐᒃᑯ ᐃᓄᐃᑦ ᖃᐅᔨᒪᔭᑐᖃᖓᑦ, 
ᐊᕙᑎᒥᑦ ᓇᒻᒥᓂᖃᑦᑎᐊᕐᓂᖅ, ᓂᖅᔪᑎᓂᑦ, 
ᐃᓅᖃᑎᓂ, ᐅᑉᐱᕈᓱᓐᓂᖅ ᐃᓛᒃ 
ᐃᑉᐱᒍᓱᑦᑎᐊᕐᓂᖃᕐᓂᖅ, ᐊᒻᒪᑦᑕᐅᖅ ᑕᐃᒫᒃ 
ᐃᑉᐱᒋᔭᐃᓐᓇᕆᓗᒋᑦ, ᐱᖃᑏᓐᓇᕆᓗᒋᑦ  

ᐋᖅᑭᑦᑎᐊᖃᑎᒋᓇᓱᑦᑕᐃᓐᓇᕆᓗᒋᑦ, ᑕᒪᒃᑯᐊ 
ᐊᕙᑎᓕᐅᑕᓕᒫᑦ ᑕᒪᒃᑯᓄᖓ , ᑭᒃᑯᓕᒫᓄᑦ 
ᑐᕌᖓᒐᔭᕐᒪᑦ ᒫᓐᓇᒧᑦ ᐊᒻᒪᑦᑕᐅᖅ ᓯᕗᓂᑦᑎᓐᓄᑦ. 
 
ᐃᒃᓯᕙᐅᑖᖅ, ᑕᒪᓐᓇᑦᑕᐅᖅ ᓱᕈᓯᕐᓄᑦ ᒪᓕᒐᔅᓴᐅᔪᖅ 
- ᓱᕈᓯᓕᕆᓂᖏᓛᖅ - ᐅᖃᐅᓯᕆᔭᐅᒐᔪᖃᑦᑕᕐᒪᑦ 
ᑕᕝᕙᓂ ᐃᒡᓗᒥᑦ, ᑕᒪᓐᓇ 
ᓴᖅᑭᐸᓪᓕᐊᔭᕆᐊᖃᖅᑐᖅ ᐅᑉᐱᕆᔭᕋ. 
ᑕᒪᒃᑯᐊᑦᑕᐅᖅ ᕿᑐᓐᖓᒥᓄᑦ 
ᐊᐅᓪᓚᔨᐊᖃᖃᑦᑕᖅᑐᑦ ᐅᑉᐱᕆᔭᒃᑲ 
ᑕᐃᒫᑐᐊᖑᖏᑦᑐᖅ 
ᐋᖅᑭᒋᐊᕆᐊᖃᖅᑑᔮᖅᑐᑎᒋᖃᑦᑕᕋᑦᑎᒍᑦ: 
ᕿᑐᓐᖓᖏᑦ ᐊᐅᓪᓚᖅᑎᑕᐅᖔᑐᐃᓐᓇᖅᑐᑎᑦ, 
ᑖᒃᑯᐊᓗ ᐊᖏᔪᖅᑳᕆᔭᐅᔪᑦ ᖁᔭᓈᖅᑕᐅᔫᔮᖅᑐᑎᑦ 
ᐋᖅᑭᒋᐊᖅᑕᐅᕙᓪᓕᐊᑦᑕᕋᑎᓪᓗ; 
ᐃᑉᐱᒋᔭᐅᑦᑎᐊᖅᑰᔨᓇᑎᓪᓗ 
ᐅᖃᐅᔾᔪᖅᑕᐅᓗᐊᖅᐸᓐᓇᑎᓪᓗ ᕿᑐᓐᖓᖏᑦ 
ᐊᐅᓪᓚᖅᑎᑕᐅᑐᐃᓐᓇᖅᑐᑎᑦ. 
 
ᑕᐃᒫᒃᑯᐊ ᑕᒪᕐᒥ ᓄᓇᒋᔭᒃᑲ ᓄᓇᓕᕋᓛᖑᒻᒪᑎᒃ 
ᑭᓱᖃᖏᑦᑑᒃ, ᓲᕐᓗ, ᐊᓪᓚᕕᖃᖏᑦᑑᒻᒪᑎ ᒫᓐᓇ 
ᑕᐃᒪᐃᑦᑐᓂᑦ ᐃᑲᔪᖅᓯᑲᓐᓂᕈᒪᒐᓗᐊᕐᒥᒐᒪ 
ᑕᐃᒪᐃᑦᑐᖅᑕᖃᐅᕐᒪᑦ ᓄᓇᕗᒻᒥ ᑕᒫᓂ. ᑕᐃᒫᒃ 
ᑭᓱᑖᖅᑎᑕᐅᑲᓪᓚᑦᑐᓂ ᐊᖏᔪᒥᑦ ᓲᕐᓗ, 
ᐱᖅᑯᓯᓕᕆᕕᑦᑖᓚᐅᖅᓯᒪᒻᒪᓴᑦ ᑲᖏᖅᑐᒑᐱᒃ 
ᖁᕕᐊᓇᓚᐅᖅᓯᒪᒻᒪᑦ, ᐅᐱᓐᓇᓚᐅᖅᓯᒪᒻᒪᑦ, 
ᐊᒻᒪᑦᑕᐅᖅ ᖁᔭᓈᖅᑕᐅᓯᒪᖏᓐᓂᖅ 
ᐊᓕᐊᓇᐃᓚᐅᖅᓯᒪᒻᒪᑦ, ᐃᖅᑲᓇᐃᔮᖅᓴᑖᕐᓂᐊᑐᓪᓗ 
ᖁᕕᐊᓱᓕᖅᑐᑎᑦ. ᐊᒻᒪᑦᑕᐅᖅ ᑕᒪᒃᑯᐊ 
ᑲᖏᖅᑐᒑᐱᒃ, ᓲᕐᓗ, ᑕᑯᔭᐅᕚᓪᓕᒃᑲᓐᓂᖅᑐᓂ 
ᑕᒪᒃᑯᐊᑦᑕᐅᖅ ᓄᓇᓕᕋᓛᖑᖃᑎᕗᑦ ᑕᐃᒫᒃ 
ᐱᔪᒪᕙᒻᒥᒻᒪᑕ. ᑕᒪᓐᓇ  

ᖁᔭᓈᖅᑕᐅᖁᓯᒪᒐᔭᖏᑎᐊᕐᒥᒐᒃᑯ 
ᓄᓇᓕᕋᓛᖑᓂᖅᓴᐃᑦ ᑕᒫᓂ ᓄᓇᕗᒻᒥ. 
 
ᐊᓈᓇᒪ ᐅᖃᐅᑎᕙᓚᐅᖅᓯᒪᒻᒥᒻᒪᖓ 
ᐊᔾᔨᒌᑦᑎᑦᑎᖁᓪᓗᓂᖓ. ᑕᐃᔅᓱᒪᓂ ᒪᒃᑯᑦᑐᖓ 
ᓲᕐᓗ ᐃᒫᒃ ᑭᓱᒥᑦ ᐊᔪᖏᕈᔪᑦᑕᖃᖅᑐᖓ ᐊᒻᒪᑦᑕᐅᖅ 
ᒪᒃᑯᒧᖅᑲᐃ ᐱᔪᓐᓇᖅᑑᔮᖅᑑᑎᒋᕙᑦᑐᖓ. 
ᐊᔾᔨᒌᑎᑦᑎᖁᔨᓪᓗᖓ ᐅᖃᐅᑎᓚᐅᖅᓯᒪᒻᒥᒻᒪᖓ. 
ᑕᒪᓐᓇ ᐊᔾᔨᒌᑦᑎᑦᑎᓂᖅ ᐊᒥᓱᓂᑦ 
ᑐᑭᖃᕈᓐᓇᕐᒥᒻᒪᑦ ᑕᒪᒃᑯᓂᖓ ᐊᔪᕐᓂᖅᓴᐅᔪᓂᑦ  
ᓇᓕᒧᒋᔭᕋᓗᐊᑦᑎᓐᓂᑦ ᐊᒻᒪᓘᓐᓃᑦ 
ᐊᖏᔪᖅᑳᖑᖁᔨᔫᔮᖃᑦᑕᕋᓗᐊᑦᑎᓐᓂᑦ. ᑕᒪᒃᑯᐊ 
ᑕᐃᒫᑦᑕᐃᓐᓇᖅ ᐊᔾᔨᒌᒻᒥᑦ 
ᐱᓕᕆᖃᑎᒋᔪᓐᓇᕋᓱᓪᓗᒋᑦ, ᐊᒻᒪᑦᑕᐅᖅ 
ᐊᔾᔨᒌᑦᑐᒥᑦ ᑕᐃᒫᒃ ᐃᑉᐱᒋᓂᖃᕐᓗᒋᑦ. 
 
ᑕᕝᕙ, ᐃᔅᓯᕙᐅᑖᖅ, ᓇᓕᐊᓐᓄᑐᐃᓐᓇᖅᑦ 
ᐱᔭᐅᒐᓗᐊᕈᒪ ᑕᒪᓐᓇ ᐊᑐᕈᒪᓂᐊᖅᑐᒍ 
ᐊᔾᔨᒌᑦᑎᑦᑎᓂᖅ ᑕᕝᕙᓂ. ᐊᒻᒪᑦᑕᐅᖅ ᑖᓐᓇ 
ᑲᑎᒪᔨᐅᓂᖅᐳᑦ ᓄᓇᕗᒻᒥᐅᓂᑦ ᐅᐱᒋᔭᐅᑦᑎᐊᕐᒪᑦ 
ᐊᒻᒪᑦᑕᐅᖅ ᐃᓕᔅᓯᓕᒫᖅ ᐅᐱᒋᔭᐅᔪᓯ. ᖁᔭᓐᓇᒦᒃ 
ᓂᕈᐊᕐᓂᐊᖅᐳᓯ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐋᕆᐊᒃ. ᑕᐃᒪ ᑖᓐᓇ ᓂᕈᐊᖅᑕᐅᒐᔅᓴᐅᖃᑕᐅᔪᖅ, 
ᒥᔅᑕ ᕗᕆᑦ ᓯᐊᓪ. ᐊᑏ ᐱᒋᐊᓕᕆᑦ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ, 
ᓯᕗᓕᖅᑎ, ᐊᒻᒪᓗᑦᑕᐅᖅ ᒪᓕᒐᓕᐅᖅᑎᑦ ᐊᒻᒪᓗ 
ᒥᓂᔅᑕᐃᑦ, ᓂᕈᐊᖅᑎᒃᑲᓗ. ᐃᒪᓐᓇ ᐊᖏᖅᑲᐅᔪᖓ 
ᓂᕈᐊᕋᔅᓴᖑᖅᑎᑕᐅᒐᒪ, ᑕᒪᒃᑯᐊ 
ᐋᖅᑭᑦᑕᐅᕙᓪᓕᐊᒋᐊᖃᕐᒪᑕ, ᑕᒪᒃᑯᐊ  

ᐊᑲᐅᖏᓕᐅᕈᑎᒋᔭᕗᑦ ᒐᕙᒪᒃᑯᓪᓗ 
ᐊᐅᓚᒋᐊᒃᑲᓐᓂᕆᐊᖃᕐᓂᐊᖅᖢᑎᒃ. 
 
ᑮᓇᐅᔭᓂ ᑕᐃᒪᓐᓇ 
ᐊᑲᐅᖏᓕᐅᕈᑎᖃᖃᑦᑕᖅᓯᒪᕗᒍᑦ. 
ᐋᖅᑭᑦᑕᐅᖁᓪᓗᒋᓪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᑕᐃᒪᓐᓇ ᑮᓇᐅᔭᓂ 
ᐱᑦᓯᐊᖃᑦᑕᓂᐊᖅᐳᑦ, ᑕᐃᒪᓐᓇ ᑮᓇᐅᔭᓂᑦ 
ᐊᑐᓗᐊᖃᑦᑕᖁᖏᓪᓗᒋᑦ ᐊᓯᖏᓐᓃᖔᖅᑐᓂᑦ 
ᒐᕙᒪᒃᑯᑦ ᐱᓕᕆᕕᖏᓐᓂᑦ. 
 
ᑖᒃᑯᐊ ᐃᓚᖏᑦ ᑯᐊᐳᕇᓴᕗᑦ ᑕᒪᒃᑯᐊ 
ᐃᑲᔪᖅᑕᐅᒋᐊᖃᕐᒪᑕ. ᐋᖅᑭᓱᖅᑕᐅᓚᐅᖅᓱᑎᓪᓗ 
ᑖᒃᑯᐊ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ 
ᖁᐊᐳᕇᓴᒃᑯᑦ. ᐊᒻᒪᓗ ᓵᑖᖃᐅᑦᑕᕆᐊᖃᕐᖢᑎᒃ 
ᑕᒪᒃᑯᓂᖓ 20-ᐳᓴᓂᑦ 
ᐊᑭᑦᑐᕆᐊᕈᒪᓚᐅᕋᓗᐊᖅᑎᓪᓗᒋᑦ. 
 
ᑮᓇᐅᔭᖁᑎᒻᒥᓂᓪᓗ ᐊᑲᐅᖏᓕᐅᕈᑎᖃᖃᑦᑕᕐᒪᑕ 
ᑲᒪᒋᔭᐅᑦᓯᐊᕈᓐᓇᖁᓪᓗᒋᑦ ᓄᓇᓕᓐᓂ. ᒐᕙᒪᐅᓪᓗᑕ 
ᐃᑲᔪᓗᒃᑖᕆᐊᖃᖅᐳᒍᑦ ᓄᓇᓕᓕᒫᓂᒃ. 
ᐱᓕᕆᐊᖃᖅᓯᒪᓪᓗᑕᓗ ᑕᒪᒃᑯᓂᖓ 
ᐊᑭᑭᓐᓂᖅᓴᓂᒃ ᐃᓪᓗᓂᒃ, 
ᑮᓇᐅᔭᖃᓗᐊᓚᐅᖏᑦᖢᑎᓪᓗ ᐃᓱᐃᓪᓕᐅᕈᑕᐅᔪᑦ 
ᐋᖅᑭᒃᑕᐅᔪᓐᓇᖁᓪᓗᒋᑦ ᓄᓇᓕᓐᓂ.  
 
ᑕᐃᒪᓐᓇ ᓈᓚᑦᑎᐊᖃᑦᑕᓂᐊᖅᐳᖓ 
ᐊᐱᖅᑯᑎᒋᔭᐅᔪᓂᒃ ᐊᒻᒪᓗ ᑕᑯᒃᓴᐅᑎᑦᓯᑎᐊᕐᓗᖓ 
ᐱᓕᕆᐊᕐᕆᔭᐅᕋᓂᒃ, ᐊᓯᖏᓐᓂᓪᓗ ᑕᒪᒃᑯᐊ 
ᐃᒥᐊᓘᑉ ᒥᒃᓵᓄᑦ ᐱᑦᔪᑎᒋᓪᓗᒋᑦ, ᐊᒻᒪᓗᒃᑕᐅᖅ 
ᐊᓯᖏᓐᓂᒃ ᐊᑦᔨᒌᒃᑎᑕᐅᓗᑎᓪᓗ ᓄᓇᓖᑦ ᑕᒪᕐᒥᒃ. 
ᑕᐃᒪ ᓂᑯᕕᖓᕗᖓ ᐅᓪᓗᒥ ᐱᒻᒪᕆᐅᔪᒥᒃ 
ᐅᖃᐅᓯᖃᕈᒪᓪᓗᖓ, ᐱᐅᓂᖅᓴᐅᔪᒃᑯᑦ  

ᐊᐅᓛᕈᓐᓇᖅᐳᒍᑦ. ᐊᒻᒪᓗᒃᑕᐅᖅ 
ᐋᖅᑭᒃᓱᐃᕙᓪᓕᐊᓗᑕ ᐊᑲᐅᖏᓕᐅᕈᑎᒋᔭᑦᑎᓐᓂᒃ. 
 
ᐊᕐᕌᒍᒃ ᒪᕐᕉᓐᓂᒃ, ᓲᕐᓗ, ᓂᕈᐊᖅᑕᐅᓚᐅᖅᓯᒪᒐᒪ 
ᑭᒻᒥᕈᒻᒥᐅᓄᑦ ᑭᓐᖓᕐᒥᐅᓄᓪᓗ, ᐊᒥᓲᓛᓂᒃ 
ᓂᕈᐊᖅᑕᐅᓪᓗᖓ ᐱᑦᑎᐊᖁᔭᐅᓪᓗᖓ ᑕᕝᕙᓂ 
ᒪᓕᒐᓕᐅᖅᕕᒻᒥ. ᑕᐃᒪᑦᑕᐅᖅ ᐅᐱᒋᔭᐅᓯᒪᓪᓗᖓ 
ᑖᒃᑯᓇᓐᖓᑦ ᓄᓇᓕᐅᔪᓂᒃ, 
ᒪᐃᔭᖑᓚᐅᖅᓯᒪᓪᓗᖓᓗ ᑭᓐᖓᕐᓂ ᐊᕐᕌᒍᓂᒃ 
ᐱᖓᓱᓂᒃ. ᐃᖢᐃᓪᓕᐅᕈᑎᖃᖃᑦᑕᓚᐅᖅᓯᒪᕗᖓ 
ᒪᓕᒐᓕᐅᖅᑎᑯᓐᓂᒃ ᐱᓗᐊᖅᑐᒥᒃ 
ᐃᓪᓗᓕᕆᔨᖅᔪᐊᑯᓐᓂᒃ. 
 
ᑕᐃᒪ ᐊᕐᕌᒍᓂᒃ ᑕᓪᓕᒪᓂᒃ ᑕᐃᒪᓐᓇ 
ᑲᑎᒪᔨᐅᖃᑕᐅᓚᐅᖅᓯᒪᕗᖓ, ᓲᕐᓗ, 
ᑲᒪᑦᓯᐊᕐᕈᓐᓇᖁᓪᓗᒋᑦ ᑖᒃᑯᐊ ᒐᕙᒪᒃᑯᑦ. ᑕᐃᒃᑯᐊ 
ᑲᑎᒪᔨᐅᖃᑎᒃᑲ ᐃᒪᓐᓇ ᓯᕗᓕᖅᑎᐅᖃᑕᐅᒍᒪᒐᒪ 
ᐅᖃᖅᓯᒪᕗᖓ ᖃᓄᐃᑦᑐᒥᒃ ᓇᓂ 
ᒪᓕᒐᓕᐅᖅᑎᑐᐃᓐᓇᐅᓂᕐᒧᑦ ᒥᓂᔅᑕᐅᓂᕐᒧᓘᓐᓃᑦ 
ᐃᓱᒪᓚᐅᖏᒃᑲᓗᐊᖅᐳᖓ ᑕᒪᒃᑯᓂᖓ 
ᐱᒻᒪᕆᐅᔪᓂᒃ ᐋᖅᑭᒃᓱᐃᕙᓪᓕᐊᒍᒪᓪᓗᖓ. ᑖᒃᑯᐊ 
ᐅᖃᐅᓯᕆᓯᒪᒐᒃᑭᓐ ᑲᑎᒪᔨᑐᐃᓐᓇᐅᓪᓗᖓ 
ᖃᓄᐃᓐᓂᐊᕐᓂᕋᓚᐅᖅᓯᒪᔭᕋ ᓄᓇᕗᑦᒥ 
ᐃᓪᓗᓕᕆᔨᖅᔪᐊᒃᑯᑦ. ᑕᐃᒪᓐᖓᓕᒫᖅ ᑕᒪᒃᑯᐊ 
ᐃᓱᒫᓗᒍᑎᒌᓐᓇᖃᑦᑕᕋᒃᑭᑦ ᑖᒃᑯᐊ 
ᐃᓪᓗᓕᕆᔨᖅᔪᐊᒃᑯᑦ ᐊᐅᓛᑦᑎᐊᖏᓐᓂᖏᑦ. ᑕᕝᕙ 
ᑕᕝᕙᓃᓕᖅᐳᖓ. ᑕᒪᒃᑯᐊ ᑮᓇᐅᔭᑦ 
ᐊᑐᖅᑕᐅᖃᑦᑕᖅᑐᑦ ᐸᐸᑕᐅᔪᑦ 
ᐃᓪᓗᓕᕆᔨᖅᔪᐊᒃᑯᓐᓄᑦ ᐱᑦᔪᑎᒋᓪᓗᒋᑦ 
ᐋᖅᑭᐸᓪᓕᐊᒍᒪᓪᓗᒋᑦ. ᑕᒪᓐᓇ ᐱᐊᓂᓐᖏᓇᑦᑎᒍ 
ᓱᓕ. 

ᑕᒪᓐᓇ ᓄᓇᕗᑦ ᐅᑉᐱᕆᑦᑎᐊᕋᒃᑯ, ᑕᒪᒃᑯᐊᓗ 
ᐃᓱᐃᓪᓕᐅᕈᑎᒋᔭᐅᔪᑦ ᑲᔪᓯᑦᓯᐊᕈᓐᓇᖁᓪᓗᒋᑦ, 
ᐅᑭᐅᖅᑕᖅᑐᒥᐅᑕᐅᒐᑦᑕ ᐃᒪᓐᓇ 
ᐊᔾᔨᒌᑦᑎᑦᑎᖃᑦᑕᖅᑐᑕᓗ ᑭᒃᑯᑐᐃᓐᓇᕐᓂᒃ, 
ᐊᑲᐅᖏᓕᐅᕈᑏᓪᓗ ᐋᖅᑭᒃᓱᖃᑦᑕᖅᖢᒋᑦ, ᑕᐃᒪᓗ 
ᓄᓇᓕᑉᐳᑦ ᑲᒪᒋᑦᓯᐊᕆᐊᖃᕋᑦᑎᒍ, ᓇᒻᒥᓂᖅ 
ᐱᓕᕆᕝᕕᖃᑦᑐᓪᓗ, ᒪᑭᑕᒍᑕᐅᒻᒪᑦ; 
ᐋᓐᓂᐊᖅᑕᐃᓕᒪᖁᓪᓗᖏᓪᓗ ᐃᓚᒌᑦ. 
 
ᑖᒃᑯᐊ ᐃᑲᔪᖅᑕᐅᔪᒪᓪᓗᖓ ᑕᒪᑐᒪ ᒥᒃᓵᓄᑦ, 
ᓄᓕᐊᕋᓗ ᐸᓂᒃᑖᓚᐅᕐᕋᓄᑦ. ᑕᐃᒪ ᐅᓪᓗᒥ 
ᓂᑯᕕᖓᕗᖓ ᑕᒪᓐᓇ ᐃᓱᒪᓕᐅᕈᑎᖃᕈᒪᓪᓗᖓ 
ᓄᑕᕋᖅᑖᑲᓐᓂᕈᒪᓪᓗᖓ, ᐊᒻᒪᓗᒃᑕᐅᖅ ᓯᖓᐃᓪᓗᓂ 
ᓄᓕᐊᕋ. ᑖᒃᑯᐊ ᐃᓚᒃᑲᓗ ᐃᑲᔪᕈᒪᑦᑎᐊᖅᖢᒋᑦ, 
ᐅᕙᒍᑦ ᐃᓚᒃᑲᓗ. 
 
ᑕᐃᒪᓐᓇ ᐅᖃᕈᒪᓪᓗᖓ ᑕᒪᓐᓇ 
ᐋᖅᑭᓱᖅᑕᐅᕙᓪᓕᐊᖁᓪᓗᒍ ᓄᓇᕗᑦ ᒐᕙᒪᒃᑯᖏᑦ. 
ᑕᐃᒪᓐᓇᐃᓕᐅᖏᓐᓇᓂᐊᖅᐳᖓ. ᑕᐃᒪᓐᓇ 
ᐱᓕᕆᐊᖃᐃᓐᓇᓂᐊᖅᐳᖓ ᓯᕗᓕᖅᑎᒥᒃ 
ᐃᑲᔪᕋᓱᐊᕐᓗᖓ ᖃᓄᑐᐃᓐᓇᖅ 
ᒪᑐᐃᓐᖔᑦᑎᐊᕐᓗᖓ ᒐᕙᒪᖃᑦᓯᐊᕐᓗᑕᓗ. 
 
ᑕᐃᒪᖃᐃ ᑖᒃᑯᐊ ᐊᕐᕌᒍᓂᒃ ᒪᕐᕉᓯᒪᓕᖅᑐᓂᒃ 
ᓂᕈᐊᖅᑕᐅᓯᒪᓕᕐᓗᖓ, ᖃᐅᔨᒪᔭᐅᓕᖅᑐᔅᓴᐅᕗᖓ 
ᖃᓄᐃᑦᑐᓂᒃ ᐃᑲᔪᕈᒪᒻᒪᖔᕐᒪ. ᑖᒃᑯᐊ 
ᒪᓕᒐᓕᐅᖅᑎᒃᑯᑦ ᐅᕙᓂᒥᐅᑕᐃᑦ 
ᐅᖃᐅᑎᖃᑦᑕᖅᓯᒪᓪᓗᒋᑦ ᐱᑦᓯᐊᕋᓱᐊᕐᓂᐊᕐᓂᓐᓂᒃ.  

ᑕᐃᒪ ᓂᕈᐊᖅᑕᐅᒍᒪ ᐊᐅᓚᑦᓯᔩᑦ ᑲᑎᒪᔨᖏᓐᓄᑦ 
ᐱᓕᕆᑦᓯᐊᕋᓱᐊᕐᓂᐊᖅᐳᖓ. 
 
ᖁᔭᓐᓇᒦᒃᑲᓂᖅᐳᖓ ᐅᖃᐅᓯᒃᑲ ᐱᑦᔪᑎᒋᓪᓗᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 
ᑕᐃᒪ ᑎᒃᑯᐊᖅᑕᐅᖅᑲᐅᔪᒃᑲᓐᓂᖅ, ᒥᔅ ᐅᒡᔪᖅᒧᑦ 
ᐅᖃᓪᓚᑎᑦᑎᓂᐊᕐᓕᖅᐳᒍᑦ. 
 
ᐅᒡᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ: ᐄ, ᐊᖏᕋᒪ 
ᑖᑉᓱᒧᖓ ᓂᕈᐊᖅᑎᒃᓴᐅᓂᕐᒧᑦ. ᐅᑉᐱᕈᕼᐅᒃᑲᒪ 
ᐃᑲᔪᖅᑎᐊᕈᓐᓇᖅᑐᖓ ᓄᓇᕗᑦᒥᐅᓂᒃ. ᓄᓇᕗᓪᓗ 
ᑖᓐᓇ ᐱᕚᓪᓕᖁᓪᓗᒍ. ᑕᐅᑐᒃᑕᐅᒻᒪᑦ 
ᐱᕙᓪᓕᐊᔭᐅᔪᒪᓪᓗᓂ ᐅᔭᕋᓐᓂᐊᖅᑎᓄᑦ, 
ᐅᖅᕼᐅᖅᕈᐊᓄᓪᓗ. ᑖᑉᓇ 
ᖃᓄᖅᑐᕈᑕᐅᑦᓯᐊᕆᐊᖃᒻᒪᑦ, 
ᐊᒻᒪᖅᕼᐃᒍᓐᓇᖅᑐᓂᓗ ᐅᕙᑦᑎᓐᓂᒃ 
ᐃᓅᕼᐃᒃᑎᓐᓂᒃ ᐊᔪᓐᖏᔾᔪᑎᔅᓴᕚᓪᓕᑉᑎᓐᓂᒃ. ᑖᑉᓇ 
ᑕᐅᑐᖅᑕᐅᕙᓛᖃᑦᑕᖅᑰᖏᒻᒪᑦ ᑕᕝᕘᓇ 
ᐃᑲᔫᑎᒋᔪᒪᔭᕋ ᓂᕈᐊᖅᑕᐅᓐᓂᕈᒪ. 
 
ᖃᐅᔨᒪᓪᓗᕼᐃᓗ ᑕᒪᑉᕼᐃ ᐃᓅᓕᔨᕕᓂᐅᒐᒪ, ᑖᓐᓇ 
ᐃᓄᓕᕆᓂᖅ ᓴᓐᖏᔫᑎᒋᔭᕋ ᓂᕈᐊᖅᑕᐅᒍᒪ. ᑖᒃᑯᐊ 
ᑕᑯᖃᑦᑕᖅᑕᕕᓂᕆᒐᑉᑭᑦ ᐃᑲᔪᖅᑕᐅᔪᒪᔪᑦ 
ᐃᑲᔪᖅᑕᐅᔮᖃᖅᑐᕕᓃᓪᓗᑕ. ᑖᓐᓇ 
ᓴᓐᖏᔫᑎᒋᒻᒪᕆᑦᑕᕋ ᑕᕝᕗᖓ ᐃᓕᔭᐅᒍᒪ. 
 
ᑕᐃᒃᑯᐊᑦᑕᐅᖅ ᐊᐃᐸᐃ ᓴᓐᖏᔾᔪᑎᒋᔪᒪᔭᒃᑲ 
ᐃᓄᑐᖃᓃᑦ, ᐃᓐᓇᓴᓐᓂ ᐊᕐᓇᖅᑲᐅᓵᓃᑦ. ᒐᕙᒪᓄᑦ 
ᐃᓚᐅᑦᑎᐊᕆᐊᖃᕐᒥᒻᒪᑕ, 
ᐃᑲᔪᑦᑎᐊᕆᐊᖃᕐᒥᒐᑉᑎᒍᑦᑕᐅᖅ. 
ᓂᐱᖃᓐᖏᐸᓪᓛᒻᒪᑕ ᑕᕝᕙ ᒪᓕᒐᓕᐅᕐᕕᐅᑉ 
ᐃᓗᐊᓂ. ᑕᐃᒃᑯᐊᑦᑕᐅᖅ ᐱᔾᔪᑎᒋᓪᓗᒋᑦ 
ᐊᖏᖅᓯᒪᕗᖓ ᑕᕝᕗᖓ.  
 
ᑕᐃᒪ ᒪᒥᓴᕐᕕᖃᓐᖏᒻᒪᑦ ᓄᓇᕗᑦ ᐃᓗᐊᓂ, 
ᑖᓐᓇᑦᑕᐅᖅ ᐱᒋᐊᕋᒪ ᑕᐃᑲᓐᖓᑦ  

ᑐᓴᕐᓂᑲᐅᑎᒋᔪᖓ: ᖃᑯᒍᓪᓕ ᑖᒻᓇ 
ᑕᐅᑐᓐᓇᓂᐊᖅᐸ ᓄᓇᕗᑦ ᐃᓗᐊᓂ? 
ᑯᖃᑕᕐᓂᐊᖏᑉᐸᑦ ᖃᓄᖅᑑᕈᑎᒋᓂᐊᖅᐱᑎᒍ ᐃᕿ 
ᐅᑕᖅᑭᑐᐃᓐᓇᓂᐊᖅᐱᑕ ᐃᕿ 
ᐅᑕᖅᑭᑐᐃᓐᓇᕈᒪᓐᖏᑦᑐᑦ ᓄᓇᕗᒻᒥᐅᑦ. ᑖᓐᓇ 
ᖃᐅᔨᒪᑦᑎᐊᖅᑕᕋ, ᐊᖅᑯᓇᐅᑎᒋᔪᓐᓇᖅᖢᒍᓗ. 
ᐃᒥᕐᓗᒧᓪᓗ ᐋᖓᔮᕐᓇᖅᑐᒧᓪᓗ ᑭᓯᐊᓂ 
ᐊᔪᖃᑦᑕᖏᒻᒪᑕ ᐊᔪᓕᕈᑎᖃᖃᑦᑕᖏᒻᒪᑕ 
ᐊᓯᖏᑦᑕᐅᖅ ᐊᔪᓕᖃᑦᑕᕐᒪᑕ 
ᐃᓪᓗᖏᖅᑐᓂᕐᒧᓪᓘᓐᓃᑦ, ᐱᐊᓇᓐᓄᓘᓐᓃᑦ 
ᓄᒡᓗᒐᓱᐊᕐᓂᐅᑉ ᒥᔅᓵᓄᑦ. ᑖᒃᑯᐊ 
ᒪᑐᐃᖓᕐᕕᒋᔭᕆᐊᖃᕋᑦᑎᒍ ᐊᑕᐅᓯᓐᓄᐊᕐᒨᖏᑦᑐᖅ.  
 
ᓄᓇᓖᑦᑕᐅᖅ ᒥᑭᔪᑦ ᕿᒪᔅᓯᓯᒪᔫᒫᒻᒥᒻᒪᑕ, ᑕᐃᒪᓐᓇ 
ᑕᐃᓐᓇ ᒪᓕᒐᓕᐅᖅᑎᓐᓄᐊ ᐅᖃᒪᒻᒪᑦ 
ᓂᕆᐅᖃᑉᑕᕋᑦᑕ, ᑕᐃᒪᓐᓇᑦᑕᐅᖅ ᓄᓇᓖᑦ ᒥᑭᔪᑦ 
ᐃᓱᒪᒋᔪᒪᕙᒃᑲ ᑕᐃᒃᑯᓐᖓᖅᑕᐅᓐᓂᕈᒪ. ᕿᒪᑦᑕᓯ 
ᕿᒪᑦᑎᓯᒪᓕᕋᑦᑕ ᑖᒃᑯᓂᖓ ᐊᖏᓂᖅᓴᓂᑦ 
ᓄᓇᓕᓐᓂ. 
 
ᑕᐃᓐᓇᑦᑕᐅᖅ ᐃᓱᒪᒋᖃᑕᐅᔭᕋ ᓇᒻᒥᓂᓖᑦ. 
ᓇᒻᒥᓂᓖᑦ ᓄᓇᕗᑦᑖᕋᑦᑕ 
ᐱᒋᐊᖅᑐᒻᒪᕆᐅᖅᑳᕐᖢᑎᑦ, ᓲᕐᓗ, 
ᓱᑲᐃᓪᓕᕙᓪᓕᐊᔪᑐᑦ ᐃᓕᒻᒪᑕ. 
ᐃᑲᔪᖅᑕᐅᔪᒪᒐᓗᐊᖅᖢᑎᑦ 
ᐊᖏᖅᑕᐅᖃᑦᑕᓕᖏᒻᒪᑕ. ᑖᓐᓇᑦᑕᐅᖅ ᑕᕝᕗᖓ 
ᕿᒥᕐᕈᐊᖅᐹᓪᓕᕈᒪᔭᕋ ᑕᐃᑯᓐᖓᖅᑕᐅᓐᓂᕈᒪ. 
ᓇᒻᒥᓂᖃᕋᓱᐊᖅᑐᑦ ᐊᔪᖅᓴᕈᑎᖃᖃᑦᑕᕐᒪᑕ 
ᐱᒋᐊᑦᑎᐊᕐᓂᕐᒧᑦ. 
 
ᑖᓐᓇ ᐱᔾᔪᑕᐅᖏᓐᓇᖅᑐᓂᓗ ᖃᐅᔨᒪᑦᑎᐊᑕᒃᑯᑦ 
ᑮᓇᐅᔭᓕᕆᔨᖃᑦᑎᐊᖏᓐᓂᑦ. 
ᑮᓇᐅᔭᓕᕆᔨᖃᑦᑎᐊᖅᐸᑦ ᐊᒥᓱᑦ 
ᓯᕗᒨᔾᔮᕋᔭᖅᑑᒐᓗᐃᑦ. ᑭᓯᐊᓂ ᑖᒃᑯᐊ ᐊᒥᓱᑦ 
ᓯᕗᒨᓐᖏᒻᒪᑕ ᓱᒨᓐᖓᐅᕕᔅᓴᐃᓂᖅ 
ᑐᕌᖅᑕᕕᑦᓯᐊᕙᐅᔪᓂᑦ ᓱᑕᖃᕆᐊᖃᕐᒪᑦ.  
 
ᑖᒃᑯᐊᓗ ᐅᐃᒐ ᐅᖃᖃᑎᒋᒐᒃᑯ ᐃᑲᔪᖅᑐᑦᑎᐊᕐᒪᑦ 
ᖁᔭᒋᕙᕋ, ᑖᑉᓱᒪ ᒥᔅᓵᓄᑦ. ᐃᓚᒃᑲᓗ 
ᐃᑲᔪᖅᑐᐃᑎᐊᒻᒪᑕ ᖁᔭᒋᕙᒃᑲᓐ. 
 
ᐊᖏᔪᒥᑦ ᐅᖃᐅᓯᔅᓴᖃᓐᖏᓐᓇᒪ. ᖁᔭᓐᓇᖅᑯᑎᑦ, 
ᐃᒃᓯᕙᐅᑖᖅ.  

 
>>ᐸᑦᑕᑐᖅᑐᑦ 
 

ᓂᕈᐊᕐᓂᖅ ᓯᕗᓕᖅᑎᒃᓴᐅᖃᑕᐅᓂᕐᒧᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐅᒡᔪᖅ. 
ᑕᐃᒪ ᓂᕈᐊᕆᐊᕐᓂᐊᓕᖅᐳᒍᑦ ᐸᐃᑉᐹᓂᑦ. ᑖᒃᑯᐊ 
ᑎᑎᕋᖅᑎᕗᑦ ᑐᓂᐅᖅᑲᐃᓂᐊᖅᐳᑦ 
ᓂᕈᐊᕈᑎᔅᓴᐅᓂᐊᖅᑐᓂᑦ. ᑲᑎᒪᔨᐅᔪᑦ ᑕᒪᕐᒥᒃ 
ᓂᕈᐊᕐᕕᒻᒧᐊᖃᑦᑕᓂᐊᖅᐳᑦ ᐃᒪᓐᓇ ᑕᐃᒫᑎᑐᑦ 
ᐃᒃᐸᔅᓴᖅ ᐊᑐᓚᐅᖅᑕᕗᑦ ᒪᓕᓪᓗᒋᑦ. ᒥᔅᑕ ᓂᓐᖓᖅ 
ᐊᒻᒪᓗ ᒥᔅᑕ ᐋᕆᐊᒃ ᓯᕗᓪᓕᖅᐸᐅᓂᐊᖅᐳᑦ, ᐊᒻᒪᓗ 
ᑖᒃᑯᐊ ᓇᓪᓕᑭᑖᕐᓗᑎᑦ ᓂᕈᐊᖅᐸᓪᓕᐊᓕᕐᓗᑎᑦ.  
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 13:54ᒥ ᐊᒻᒪ 
ᐱᒋᐊᒃᑲᓐᓂᖅᑐᓂ 14:06ᒥ 
 
ᖁᔭᓐᓇᒦᒃ, ᒪᓕᒐᓕᐅᖅᑏᑦ. 
ᐱᒋᐊᒃᑲᓐᓂᕈᓐᓇᓯᒻᒥᒐᑦᑕ ᑲᑎᒪᓂᑦᑎᓐᓂᒃ. 
ᖃᐅᔨᒃᑲᐃᒍᒪᕗᖓ ᔭᐃᒥᓯ ᐋᕆᐊᒃ ᓂᕈᐊᖅᑕᐅᒻᒪᑦ 
ᓯᕗᓕᖅᑏᑦ ᑲᑎᒪᔨᖏᓐᓄᑦ. 
ᑲᑎᒪᔨᐅᖃᑕᐅᓂᐊᕐᓕᖅᖢᓂ ᓄᓇᕗᑦᒥ.  
 
>>ᐸᑦᑕᑐᖅᑐᑦ 
 
ᖁᔭᓐᓇᒦᒃ. ᑖᓐᓇ ᐱᖁᔨᕗᖔᕈᑦ ᐅᓪᓗᒥᒃᑲᓐᓂᖅ 
ᐱᖁᔨᕗᖔᕈᑕᐅᓂᐊᖅᑐᖅ ᒪᓕᒐᓕᐅᖅᕕᒻᒥ 
ᓇᓗᓇᐃᖅᓯᒋᐊᕈᑕᐅᓂᐊᕐᖓᑦ ᓂᕈᐊᖅᑕᐅᓂᖓᓄᑦ. 
ᐱᖁᔨᕗᖔᖁᔨᓕᕐᒥᔪᖓ ᓂᕈᐊᕈᑎᐅᖅᑲᐅᔪᑦ 
ᓱᕋᑦᑎᖅᑕᐅᖁᓪᓗᒋᑦ. ᒥᔅᑕ ᑑᑐ. 
ᓂᕈᐊᕐᕈᑎᐅᖅᑲᐅᔪᑦ ᓱᕋᑦᑎᖅᑕᐅᓂᐊᖅᑯᑦ. 
ᐊᖏᖅᑭᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᓂᕈᐊᒐᒃᓴᓕᐅᕐᓂᖅ ᐅᖃᖅᑎᒃᓴᒧᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. 
ᓂᕈᐊᕐᓂᐊᕐᓕᕐᒥᔪᒍᑦ ᐅᖃᑦᑎᑦᓴᑎᓐᓂᒃ. 
ᓂᕈᐊᕋᔅᓴᓐᖑᖅᑎᑦᑎᒍᒪᔪᓄᑦ ᒪᑐᐃᖅᐸᕋ 
ᐅᖃᑦᑎᑦᓴᒧᑦ. ᐃᖅᑲᐃᑎᑦᑎᒍᒪᕗᖓ 
ᓂᕈᐊᕋᔅᓴᓐᖑᖅᑎᑕᐅᒍᕕᑦ ᐊᖏᕐᒪᖔᖅᐱᑦ, 
ᐋᒡᒑᕐᒪᖔᖅᐱᓪᓗ ᐅᖃᕆᐊᖃᑦᑐᑎᑦ. ᒥᔅᑕ 
ᐃᐊᓕᐊᑦ. 

ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐸᐅᓗᓯ ᐅᑲᓕᖅ ᓂᕈᐊᕋᔅᓴᓐᖑᖅᑎᑕᐅᖁᔭᕋ 
ᐅᖃᖅᑎᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᔅᑕ ᐅᑲᓕᖅ, ᓈᒻᒪᓴᖅᐲᑦ?  
 
ᐅᑲᓕᖅ (ᑐᓵᔨᑎᒍᑦ): ᐊᖏᕆᐊᖃᖅᑐᖓᓕ. 
(ᑐᓵᔨᑎᒎᕈᓐᓃᖅᑐᖅ)  ᐄ, ᐄᖑᒋᐊᖃᓯᑲᓪᓚᒻᒪᑦ. 
 
>>ᐃᓪᓚᖅᑐᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐄ, ᒪᓕᒐᓕᐅᖅᑎ 
ᓈᒻᒪᓴᖅᐳᖅ. ᐊᓯᖏᑦ ᓂᕈᐊᕋᔅᓴᓐᖑᖅᑎᑦᑎᒍᒪᕚᑦ? 
ᒥᔅᑕ ᑕᐹᕐᔪᒃ. 
 
ᐊᖓᔪᖅᑳᖅ ᓗᐃ ᑕᐹᕐᔪᒃ (ᑐᓵᔨᒃᑯᑦ): 
ᒪᑐᔭᐅᖁᓪᓗᒍ ᓂᕈᐊᕋᔅᓴᓐᖑᖅᑎᑦᑎᓂᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᖁᔨᕗᖔᕐᒪᑕ 
ᓂᕈᐊᕋᔅᓴᓐᖑᖅᑎᑦᑎᓂᖅ ᒪᑐᔭᐅᖁᓪᓗᒍ. ᒥᔅᑕ 
ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᒪᒥᐊᓇᖅ, ᒥᔅ ᐅᒡᔪᖅ 
ᓂᕈᐊᕋᔅᓴᓐᖑᖅᑎᑕᐅᖁᓪᓗᒍ ᐅᖃᖅᑎᒧᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): 
ᓅᑦᑎᐊᒋᐊᑲᐃᓐᓇᖅᑑᒐᓗᐊᖅ ᑖᓐᓇ 
ᐃᓕᑕᕆᖃᑕᐅᓕᕋᒃᑯ nominate-ᓯᒋᐊᖅᑐᖅ. ᒥᔅᑕ 
ᓯᐊᓪ, ᒥᔅ ᐅᒡᔪᖅ, ᐊᖏᖅᐲᑦ? 
 
ᐅᒡᔪᖅ: ᐄ, ᐊᖏᖅᐳᖓ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᓯᖏᓐᓂᒃ 
ᓂᕈᐊᕋᔅᓴᓐᖑᖅᑎᑦᑎᔪᖃᕈᒪᕚ? ᒥᔅᑕ ᑕᐹᕐᔪᒃ. 
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᓂᕈᐊᕈᑎᔅᓴᐃᑦ 
ᓄᖅᑲᑦᑎᑕᐅᖁᓕᖅᖢᒋᑦ ᐱᒋᐊᖅᑎᑉᐸᕋ. 
 
>>ᐃᓪᓚᖅᑐᑦ 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖏᖅᐱᑖ 
ᓄᖅᑲᑦᑎᑕᐅᖁᓪᓗᒍ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᓂᕈᐊᕐᓂᖅ ᐅᖃᖅᑎᒃᓴᒧᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. Members 
ballots-ᓂᒃ ᐋᖅᑭᒃᓱᐃᑲᐃᓐᓇᕆᐊᖃᓚᖓᒻᒪᑕ 
ᑖᒃᑯᐊ ᒪᕐᕉᒻᒪᑎᒃ ᓂᕈᐊᖅᑕᐅᒐᓱᒃᑑᒃ. ᑕᐃᒪᓐᓇᒧᑦ 
ᓄᖅᑲᖓᓚᐅᐱᓪᓚᓚᖓᒻᒥᒐᑦᑕ. ᖃᐃᖁᔭᐅᓕᕈᑦᓯ 
ᑕᐃᒪ ᓇᓗᓇᔾᔮᖏᓐᓂᕗᖅ. ᖁᔭᓐᓇᒦᒃ. 
ᒪᓕᒐᓕᐅᖅᑏᑦ. ᓂᕈᐊᕐᓂᐊᓕᕐᒥᒐᑦᑕ. ᑖᒃᑯᐊ 
ᓂᕈᐊᕈᑎᔅᓴᐃᑦ ᐸᐃᑉᐹᑦ ᑐᓂᐅᖅᑲᖅᑕᐅᓚᖓᒻᒪᑕ 
ᐊᒻᒪ ᑕᐃᒫᔅᓴᐃᓐᓇᖅ ᓇᓪᓕᒃᑭᑕᕐᓗᓯ 
ᐅᐊᑦᑎᐊᕈᑎᑐᑦ ᓂᕈᐊᖁᒐᓗᐊᖅᑕᓯ 
ᑕᑉᐸᐅᖓᖅᐸᓪᓗᓯ.  
 
ᖁᔭᓐᓇᒦᒃ. ᓂᕈᐊᕈᑎᐅᕋᑖᖅᑐᑦ 
ᓈᓴᖅᑕᐅᓚᖓᓕᕐᒥᒻᒪᑕ 
ᓄᖅᑲᖓᑲᐃᓐᓇᕐᓂᐊᓕᕐᒥᒐᑦᑕ. ᑕᐅᕙᓂ 
ᐅᑕᖅᑭᑲᐃᓐᓇᕈᓐᓇᖅᑐᓯ ᓴᓯᕙᓂᖅᑎᕆᓕᕈᑦᑕ 
ᐅᑎᕐᓂᐊᕆᕗᓯ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 14:19ᒥ ᐊᒻᒪ 
ᐱᒋᐊᒃᑲᓐᓂᖅᑐᓂ 14:24ᒥ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᒪᓕᒐᓕᐅᖅᑏᑦ. ᑲᑎᒪᒋᐊᒃᑲᓂᓕᕐᒥᒐᑦᑕ. 
ᖃᐅᔨᑎᑦᑎᒍᒪᕗᖓ ᒪᓕᒐᓕᐅᖅᑎᓂᑦ ᐅᑲᓕᖅ 
ᐅᖃᖅᑎᖑᖅᑎᑕᐅᒻᒪᑦ ᓂᕈᐊᖅᑕᐅᔪᖅ.  
 
>>ᐸᑦᑕᑐᖅᑐᑦ 
 
ᐱᖁᔨᕗᖔᕈᑎᒍ ᓂᕈᐊᕈᑎᐅᖅᑲᐅᔪᖅ 
ᓱᕋᖅᑎᖅᑕᐅᒋᐊᖃᕐᖓᑕ. ᒥᔅᑕ ᑕᐹᕐᔪᒃ. 
(ᑐᓵᔨᑎᒎᕈᓐᓃᖅᑐᖅ) ᐊᖏᖃᑎᒌᑉᐱᑖ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᑲᐃᑎᑦᑎᒍᒪᓪᓗᖓ 
3:00-ᒨᖅᑲᑦ ᒪᓕᒐᓕᐅᖅᑏᑦ 
ᑲᑎᒪᒋᐊᒃᑲᓐᓂᓚᖓᒻᒪᑕ ᐱᔭᕇᖅᐳᒍᑦ. 
 
>>ᐸᑦᑕᑐᖅᑐᑦ 
 
>>ᑲᑎᒪᓂᖅ ᓄᖅᑲᖅᑐᖅ 14:24ᒥ 


